
					此页尚未校对




　〈豆洋洋翼翼也比夜入齊舘燈燭如白晝伊吾之聲詢然選時以二燈前導者勸之羣士爭奮前後三年章健〉

　〈士未嘗見其變色之請横箠之威卽與皁不施也敎諸生一本于理學士風　　然時韓雍居喪吳中猶務崇飾〉

　〈聞選至成其下悉屛儀衛其風節如此〉

戊子〈成化四年〉

二月以水旱免直𨽾高郵州成化三年秋糧馬艸○改府

軍前衛副千户于冕爲兵部員外郎

　〈按冕故兵部尙書謙之子以父功廕武軄天順初謙殺冕戍邊遇赦待還至是自陳乞改文軄　上從之〉

陝西固原土達滿四聚衆反據石城官軍討之失利朝廷

差官校逮繫陳介任璹吳琮劉淸馮傑等俱赴京師下獄

　〈按國初殘元平凉萬户把丹率衆歸附其部落散處開城等縣以畜牧射獵爲生天順末虜酋孛來毛里孩內〉

　〈侵把丹孫滿四與其黨李俊等有北從意乘時劫掠藏軍迺迯事覺上司捕之急會參將都指揮劉淸守備指〉

　〈揮　　深復逼索各上達賄物各土達怨之滿四遂糾衆反據不城石城者四面俱山峭壁高數千仞西山頂平〉

　〈可官數千人劉淸領軍與戰不利陝西鎮廵撫遣都指揮邢端申澄率各衛軍往捕戰于城下申澄死之邢端〉

　〈遁歸官軍大潰遠近震駭事聞　朝廷命陝西廵撫都御史陳介總兵寧遠伯任璹寧夏總兵廣義伯吳琮延〉

　〈綏都御史王銳參將胡愷各統所部會討之寧夏兵先至介與琮皆不知兵不候延綏兵至麾兵直趍石城軍〉

　〈士勞困饑渴爲賊所襲官軍遂敗妃者數千人賊勢益猖獗〉

六月　慈懿皇太后錢氏崩皇太后　上嫡母也司禮監

傳旨命大臣議葬所衆相視莫敢先發大學士彭時曰此

一定之禮無可議者　梓宫當合葬　裕陵神主當祔廟

禮部尙書姚蘷賛之曰此正禮也太監夏時曰不可　慈

--

懿無子且有疾不宜入山陵只宜別葬彭時曰　太后母

儀天下近三十年爲臣子者豈忍議別葬此事關係非小

一或乖禮何以示天下後世內臣不以爲然彭時謂同列

曰此事當力爭不可使　上有失德已而　上御文華殿

召內閣與諸內臣至前而議　上曰　慈懿太后當如何

彭時對曰只合依正禮行庶全　聖孝　上曰朕豈不知

依正禮行是好但與　周太后有礙故令爾等合議務要

處得合宜商輅曰外議洶洶若不合葬則人心不服且于

聖德有損劉定之曰孝子從義不從令雖　聖母有言亦

不可從也　上默然良久曰合葬固是孝若因此失　聖

母心亦豈得爲孝乎彭時曰　皇上大孝當以　先帝之

心爲心　先帝待　慈懿太后始終如一今若安厝于左

而虛其右以待後來則兩全其美矣後來指　周太后也

上雖未允而玉色甚和無怒容時因曰臣等意未盡欲具

本言之乞　皇上再三申勸　聖母以終大事　上頷之

卽日晚時等具䟽進備言袝葬祔廟所以體　先皇篤夫

婦之懿昭　今上全子母之情斷不可有異議又謂夫有

出妻之禮子無棄母之道此事關係綱常不可有失貽萬

世譏議辭甚懇切有旨令百官會議皆云時等言是內批

猶未允仍欲別擇地于是時等及姚蘷帥百官伏文華門

